
Galacia anoxõ Nios Ifofaafo Pablo ato 
kirika kenexõ fomani  

1  1 Ẽkĩa Pablo, ẽ mato kirika kenexõ 
fomai. Niospa ea nĩchini aõnoa 

meka shara ẽ ato yoinõ. Yorafãfe ea 
nĩchinifoma, Jesucristo feta Epa Niospa 
ea nĩchini. Nã Niospa Jesucristo otofani 
mã nakẽ. 

2 Mã Galacia anoxõ Nios Ifofakẽ, na 
nono efe ikafãfe, akairi Nios Ifofakaxõ 
efeta mato kirika kenexõ fomakani. 
3 Epa Niospa nõko Ifo Jesucristo feta 
mato noikĩ mato sharakõi fanõ. Askatari 
mãto õiti mẽranoax mã anã 
fekaxtenõma. 4 Nõ afara chakafamisno 
nokoõnoax Jesús nani nõko chaka noko 
soaxoxiki, askatari nã yorafo chakafo 
mẽranoa noko ifixiki Epa Niospa 
fichipaiyai keskafakĩ. 5 Nãskakẽ Nios 
sharakõi mẽxotaima fapanakafo. 
Nãskapakexapainõ.  

Anã ano meka fetsama a nikax Epa Nios fe 
nõ ipaxanõ. Akka Epa Nios fistichi noko 

nimapakenaka 
6 Ooa. Epa Nios potakanimara ixõ ẽ 

shinãmis, koshikõi kachikiri fayanã mã 
potafiaino, Cristo mato noiaino Epa 
Niospa mato katofinino. Epa Nios fe 
ipaikakĩ ãfe meka shara nikafiyanã, 
meka fetsa fetsatapafo nikakakĩ 
kachikiri famisfo. 7 Akka anã anokai 

meka fetsama, a nikax Nios fe nõ 
ipaxatiro. Akka nã Nios Ifofaafãfema 
mato fekaxtefakani. Meka fetsafaxõ 
anorima mato yoipaikani, Cristoõnoa 
meka shara mã nikapaifiaito a nikax afe 
ipaxakĩ. 8 Akka fetsafãfe Nios fe mã 
ipaxanõ Niospa mekaõnoa mato 
yoifikakĩ, meka fetsafaxõ anorima mato 
yoikani, mã nõ mato yoifimisno. Nã 
keskara yorafo nã omiskõipakenakafo 
mẽranoax omiskõipakenakafo, ẽ iyamai 
Niospa ãjiri itiro nai mẽranoax oax. 9 Nã 
ẽ taefakĩ mato yoiyoni keskafakĩ, 
iskaratĩa anã ẽ mato yoi. Fetsafãfe Nios 
fe mã ipaxanõ Niospa mekaõnoa mato 
yoifikakĩ anorima mato yoikani, mã nõ 
mato yoifimisno. Nãnori mato yoikanax 
nã omiskõipakenakafo mẽranoax 
omiskõipakenakafo. 

10 Ẽ yoiki iskafaino, yorafãfe eõnoa 
yoisharanõfora ixõ ẽ shinãima, 
askatamaroko Niospa eõnoa yoisharanõ. 
Ẽkai yorafo eõnoa shinãmasharapaima. 
Akka yorafo eõnoa shinãmasharapai, 
ẽkai Cristo yonoxomis itiroma.  

Jesucristo ea nĩchini ãfe meka  
sharaõnoa ẽ ato yoinõ 

11 Efe yora mĩshtichi, xafakĩakõi ẽ 
mato yoipai. Na meka shara 
Jesucristoõnoa ẽ mato yoimis nõ afe 
ipaxanõ. Na keskarakai yorafãfe ãto 
shinãmã shinãmisfoma. 12 Na meka 

shara ẽ mato yoimis keskara yorafãfe ea 
tãpimanifoma. Tsõarikai ea 
tãpimanama. Askatamaroko nõko Ifo 
Jesucristo ea tãpimana keskara ẽ mato 
yoimis. 

13 A ẽ ipaoni keskara mã mã 
nikapaoni. Ẽmãi judeoxõ a nõko xinifãfe 
yoipaoni keskara ẽ nikayopaoni. Mã mã 
tãpia mitsisipakõikai a Nios Ifofaafo ẽ 
ato omiskõimapaoni, anã Nios 
Ifofayamanõfora ixõ. 14 Nõko xinifo 
judeofãfe yoipaonifo keskara ẽ 
nikakõini, ẽfe kaifofo ẽ ato finõkõini, 
efe yosifinifono. Ẽ nikakõikĩ a ẽfe 
xinifãfe yoipaonifo keskara ẽ nikakĩ 
finakõini. 

15 Akka taefakĩ Epa Niospa ea katoni ẽ 
fakeyoamano. Ea noikõikĩ ea katoni. 
Nãskakẽ ea tãpimapaikĩ ea askafani. 
16 Nãskaxõ ãfe Fake ea tãpimani ãfe 
meka shara a judeofoma ẽ ato yoinõ afe 
ipaxanõfo. Nãskakẽ ẽ rama Jesús Ifofakĩ 
ẽ tsoa yõkaikai kanima ea tãpimanõ. 
17 Nãskakẽ Jerusalén ano ẽ kayonima a 
taefakĩ Jesúsnoa meka sharaõnoa 
yoimisfo ato õikai. Askatamaroko 
Arabia mai ano ẽ kani. Nãskata 
Damasco ano anã ẽ oni. 

18 Nãskata Jerusalén ari fena ẽ 
kayonima, mã xinia tres akax ẽ kani. 
Nãnoxõ ẽ Pedro tãpini, nãno ẽ afe oxa 
ranãyoni quince nia ẽ ini ano oxai. 
19 Akka nã Jesús fe rafemisfo fetsafori ẽ 
õinima. Nõko Ifãfe ãfe exto Santiago 
fisti ẽ õini. 20 Niospa ferotaifi ẽ mato 
yoikõi, na ẽ mato kirika kenexokĩ 
chanĩmakõi ẽ mato yoi. 

21 Nãskata chipo Siria yafi Cilicia mai 
ano ẽ kani. 22 Akka Judea mai anoxõ 
Cristo Ifofafiakaxõ ea tãpiayonifoma. 
23 Ea õiyamafikatsaxakakĩ eõnoa iskafakĩ 
yoiaifãfe nikapaonifo: “A na feronãfãke 
taefakĩ noko omiskõimapaofinixaki, 
iskaratĩa Jesúsnoa meka shara ato 
yoifofãsafai. Askatari noko keyokõi 

omiskõimakĩ noko xatemapaipaoni nõ 
anã Jesús nikanõma,” ixõ eõnoa yoinifo. 
24 Nãskaxõ eõxõ Epa Nios aicho fakani, 
mã Pablo Nios Ifofara ikaxõ.  

“Na Pablori noko ani keskafakĩ Jesús 
katoa aõnoa ãfe meka shara  

ato yoinõ,” fanifo  

2  1 Mã catorce xinia finõta Jerusalén 
ano anã ẽ kani Bernabé fe. Titori ẽ 

iyoni. 2 Ẽ ari kani Niospamãi ea yoiano. 
Nã Jerusalén anoxõ xanĩfofo fes 
ichanãxõ ẽ ato yoini a judeofoma 
Niospa meka sharaõnoa afe ipaxanõfo ẽ 
ato yoimis keskara. Nãskakẽ ẽ ato yoini: 
“A ẽ ato yoimis keskara sharamamãkĩ, 
mĩ shara yoimiski ea fakanimãkai,” ixõ 
ẽ ato yoini. 3 Nãskakẽ tsõakai Tito afaa 
fanima efe oiano. Tito judeoyamafiano 
foshki repa xatefe tsõa fanima. 4 Nãnoa 
fetsafo nõ Nios Ifofara ikanax one 
ikikanax nofe ichanãnifo, Nios 
Ifofayamafiakanax. Nãfãfe yoinifo 
iskafaki: “Titopari foshki repa xatetiro,” 
ixõ yoinifo. Nãfãfe noko õipaikani ikiafo 
ini, chanĩmamãkĩ tãpipaikakĩ afeskax 
Cristo Jesús Ifofaax nõ ikamãki. Noko 
anã yonomapaikani nõ Jesucristo 
Ifofanõma a Moisés yoini keskara fisti 
nikanõfora ixõ noko anã 
yonomapaikani. 5 Akka nãfãfe noko 
yoipaiyaifono nõ ato nikamisma. Akka 
nõ fichipaimis nã meka shara 
chanĩmakõi Jesucristoõnoa mã 
nikakõinõ afe ipaxaki. 

6 Akka a xanĩfofofãfe ẽ ato fe 
ichanãino, “Nã mĩ ato yoiai anori 
sharamaki, meka fetsa shara ato yoife,” 
ea tsõa fanima. Akka afo xanĩfofofiano ẽ 
atoõnoa shinãchakaima. Nãskarifiakĩ 
Niospa nõko femãnãõxõ noko onãima, 
akka Niospa noko tãpikõia. 7 Meka fetsa 
shara ea yoitamaroko, afãfe tãpinifo a 
Niospa ãfe meka ea yoini keskara a 
judeofoma ãfe meka sharaõnoa ẽ ato 

yoinõ afe ipaxanõfo. A Pedro yoini 
keskafakĩ judeofo na meka sharaõnoa ẽ 
ato yoinõ. 8 Nã Nios fistichi Pedro 
nĩchini judeofo mẽra ãfe meka 
sharaõnoa ato yoinõ. Nãatori ea nĩchini 
a judeofoma mẽra ẽri a judeofoma ãfe 
meka sharaõnoa ẽ ato yoinõ. 

9 Nãskakẽ Santiago ikaino Pedro 
ikaino Juan ikaino, afãfe a Nios Ifofaafo 
ato ĩkikaxõ ea tãpinifo Niospa ea 
nĩchinino nã meka sharaõnoa a 
judeofoma ẽ ato yoinõ. Nãskakaxõ ea 
yafi Bernabé noko metakaxanifo. Noko 
askafakãta nokoki inimakaki noko yoikĩ 
iskafanifo: “Aicho, judeofoma mẽra 
kaxõ Niosnoa meka shara mã ato 
yoitiro,” noko fanifo, judeofoma mẽra 
kaxõ Niospa meka sharaõnoa nõ ato 
yoikanõ, akka afãfemãi nã judeofo 
Niospa meka sharaõnoa ato yoikakĩ. 
10 Akka noko yoikĩ iskafanifo: “A 
afaamaisfo ato shinãmakiyamakãfe. 
Afarayaxõ ato inãkãfe,” ixõ noko 
yoinifo. Askara yoikĩ ea inimamanifo 
ẽrimãi a afaamaisfo ẽ ato 
inãsharamiskẽ.  

“Na mĩ akai keskara sharama,” Pablo 
Pedro fani Antioquía anoxõ 

11 Akka Pedro Antioquía pexe rasi ano 
kaxõ afara chakafaino ãfe ferotaifi ẽ 
yoikĩ iskafani: “Na mĩ akai keskara 
sharama, mĩ chakafai,” ixõ ẽ yoini. 
12 Akka taeyoi a judeofoma feta 
pipaonifo. Nãskaifono chipo a Santiago 
fe rafeafo fenifo. Mã feafono judeofoma 
makinoax Pedro paxkani anã ato feta 
pinima a rama feafoki atoki mesekĩ mĩ 
chakafai na judeofoma feta mĩ pii ea 
fatirofora ixõ. Nãskakẽ anã a judeofoma 
feta pinima. Akka a judeofo rama 
feafãfe ato yoikĩ iskafanifo: “Mã Nios ari 
kapaikĩ mãto foshki repa mã xatetiro,” 
ixõ mẽxotaima ato yoinifo. 13 Nãskakẽ a 
judeofori Nios Ifofakanax nã Pedro ikai 

keskanifo. Nã Bernabéri ato fe askani. 
14 Akka nõko xinifãfe Niospa meka 
sharaõnoa noko yoinifo nõ afe ipaxanõ 
anori Pedro nikayamaito õikĩ yorafãfe 
ferotaifi ẽ Pedro yoikĩ iskafani: “Mĩ 
judeo. Akka a judeofoma fe mĩ imis, 
nãskax judeoma keskara mĩ imis. Akka, 
¿afeskakĩ a nõko xinifãfe yoipaonifo 
keskara a judeofoma mĩ ato yoipaimẽ, 
judeofo keskara ixõ?” ẽ Pedro fani.  

Judeofo a judeofoma feta Nios Ifofakanax 
Nios fe ipaxatirofo 

15 Akka nõ judeokõifo nõ sharakõifo 
nõ afaa chakafakĩ finakõimisma na yora 
fetsafãfe amisfo keskafakĩ. 
16 Askatamaroko mã nõ tãpia a Moisés 
noko yoini keskaraõxõ nõko chaka nõ 
soatiroma Niospa noko 
omiskõimanõma. Akka nõ Jesucristo 
Ifofaito nõko chaka noko soaxotiro, nõ 
askainokai noko omiskõimaxima. A 
Moisés yoini keskara nõ shinãito nõko 
chaka noko soaxotiroma. Akka 
Jesucristo fisti nõ Ifofaito noko 
omiskõimaxima. 

17 Nõfi Cristoõxõ nõko chaka nõ 
soatiroki noko omiskõimanõma. 
Nãskara mã nõ tãpifixõ nõ afara 
chakafamis. Akka nõ afara chakafaito, 
¿Cristo noko afara chakafamapaimẽ? 
Maa, askarama. Noko afaa 
chakafamatiroma. 18 A Moisés noko 
yoini keskara mã nõ tãpia, aõnoaxkai 
Nios fe nõ nipaxatiroma. Jesús fistichi 
nõko chaka noko soaxotiro nõ afe 
nipaxanõ. Nã nõ chanĩmara fai. Akka a 
Moisés keneni keskara afianã nõ nikapai 
nõ fenotiro Nios fe nõ ipaxatiroma. 
19 Akka a Moisés yoini keskara ayamakĩ 
mẽ tãpia ẽkai aõnoax isharatiroma. Ẽ 
askaino Epa Nios ekeki inimatiroma. 
Nãskakẽ nãfoõxõ mẽ tãpia Cristo fisti ẽ 
chanĩmara faino Epa Nios ekeki 
inimatiro. Nãskax ẽ afe yora itiro. Akka 

GÁLATAS 2 

El Nuevo Testamento en Yaminahua del Perú, 2da ed. ©2008, La Liga Bíblica



347 

iskaratĩa a Moisés yoini keskaraõnoa 
anã ẽ shinãpakenakama, atokai ea 
ĩkipakexatiroma. Askara shinãtamaroko 
Nios fisti fe ẽ rafei afe isharaxiki. 
20 Nõko Ifo Cristo ifi cruz ikaki 
mastaifono nani keskai ẽri ẽ afe naa 
keskarakõi ini. Nãskakẽ iskaratĩa a ẽ 
ipaoni keskara anã ẽ ikima. A ẽ Jesús 
Ifofayamax ẽ ipaoni keskara anã ẽ 
shinãima. Niospa Fake Cristo ea noikõi 
nã ipaiyai keskakĩ ea nãxoni. Nãskakẽ ẽ 
chanĩmara faino iskaratĩa Cristo efe ika 
a keskara shara ea imaxiki. 21 Akka Epa 
Niospa ãfe Fakeõxõ ẽfe chaka ea 
soaxoni ẽ afe nipaxanõ. Ẽkai afaa fetsa 
shinãmisma nisharapakexakĩ, Nios fisti 
ẽ shinãkõimis Nios fe nipaikĩ. A Moisés 
kenenioxõ nõko chaka nõ xateax Nios fe 
nõ nipaxafiatirono Cristo noko 
nãxokeranima. Ãakõi Cristo noko 
nãxokerani.  

A Moisés yoini keskara nõ nikayamakĩ nõ 
Jesús chanĩmara fakõinaito nõko chaka 

noko soaxotiro  

3  1 Efe yora mĩshtichi Galacia 
anoafãfe, mãfi oa yõra 

shinãsharaima keskarafoki. Akka, ¿tsõa 
mato paraimẽ oa mato parakani afianã 
mã shinãsharanõma? Akka nõ 
xafakĩakõi mato yoimis Jesucristo ifi 
cruz ikaki mastafono matoõnoax nani. 
Nõ mato yoisharafimisno meka fetsa 
nikakĩ mã anorima shinãmis. 2 Akka ẽ 
mato yõkapai mã ea yoinõ a Moisés 
noko yoini keskara tãpixõ mã Niospa 
Yõshi Shara fiamãki, askayamaki 
Jesucristoõnoa meka shara nikaxõ mã 
fiamãki. 3 Niospa Yõshi Sharaõxõ Jesús 
mato amapaiyai keskara mã ayopaoni. 
Akka iskaratĩa mã shinãkĩ iskafai: “A 
Moisés noko yoini keskara nikax nõ 
isharatiro,” ixõ mã shinãmis. Ooa. 
¿Afeskakĩ oa yorafãfe shinãsharaifoma 
keskara mã shinãimẽ? 4 Mã Jesús 

Ifofaino mato omiskõimapaonifo, 
askafikĩ Niospa Yõshi Sharaõxõ mã 
Jesús Ifofasharamis. Akka afianã mã 
Jesús Ifofayamai mãkõi kaxpa mã 
Jesúsnoax omiskõipaoni. Mã 
askayamapainõ. 5 A mã nikamis keskara 
mã mã chanĩmara fakõina. Nãskakẽ ãfe 
Yõshi Shara mato mẽra naneyanã, tsõa 
atiroma keskafakĩ afama mĩshti mato 
faxõfa. Moisés kenenioxokai mato 
askafaxõama. 

6 Shinãkapo. Abraham Nios chanĩmara 
faito Niospa yoiyoni iskafakĩ: “Mĩ ea 
chanĩmara faito mĩ chaka ẽ mia soaxoni 
mĩ efe ipaxanõ,” ixõ yoini. 7 Nãskakẽ 
tãpisharakãfe nã Abraham ãfe fenafãfe 
nã Nios chanĩmara faifãfe, nãfãfe 
chanĩmara fakõinafoki. 8 Epa Niospa a 
inõpokoai keskaraõnoa tãpiyoni a nõko 
kaifofofãfemari Ifofaifono ãto chaka ato 
soaxota ato imasharaxixakĩ. Askaifono 
atoki inimakõini, akka Niospa Abraham 
yoiyoni iskafakĩ: “Ẽ mĩõxõ keyokõi nã 
maifo tii anoafo ẽ ato sharafaxii,” ixõ 
Niospa yoinino kenenifo. 9 Nãskakẽ 
Abraham chanĩmara fani keskafakĩ, 
akairi chanĩmara faifono Epa Niospa ato 
sharafaxõi, Abraham sharafaxoni 
keskafakĩ. 

10 Akka fẽtsa shinãkĩ iskafai: “Moisés 
yoini keskara ẽ nikai ẽ isharakõi,” ixõ 
shinãi afi ãfe chaka aõ nepakenaka. 
Akka kirika kenekĩ yoikĩ iskafanifo: 
“Moisés yoikĩ kirika kenekĩ iskafakĩ 
yoinino: ‘A Moisés yoini keskara 
nikayamakani ãto chaka ãto 
nepakenaka,’ ” ixõ yoinifo. 11 Akka fẽtsa 
Epa Nios chanĩmara faino ãfe chaka 
soaxota imasharakõitiro. Akka fẽtsa a 
Moisés yoinioxõ ãfe chaka soapaikĩ 
iskafakĩ shinãtiro: “Moisés noko yoini 
keskara nõ nikaito Epa Niospa noko 
imasharatiro,” ixõ shinãfiafonokai Epa 
Niospa a Moisés yoini keskaraõxõ ato 
imasharatiroma. 12 Akka mã nõ tãpia 

Jesús fisti nõ chanĩmara faax Epa Nios 
fe nõ ipaxatiro. Akka a Moisés noko 
yoini keskaraõnoax nõ askatiroma. 
Akka Moisés noko yoini iskafakĩ: “Nã 
Niospa noko yoini keskafakĩ mẽxotaima 
nõ nikayamax Nios fe nõ ipaxatiroma,” 
ixõ noko yoini. 

13 Akka a Moisés noko yoini keskara: 
“Nõ nikayamaito Epa Niospa noko 
omiskõimaxira,” ixõ kenefinifono, noko 
omiskõimatama, ãfe Fake omiskõimani. 
Niospa meka kenenifo iskafakĩ: “Fatora 
fetsa ifi cruz ikaki mastaifono, atori Epa 
Niospa omiskõimaxii akairi 
omiskõinõfo,” ixõ kenenifo. Akka nõ 
afara chakafamisno Cristo nokoõnoax ifi 
cruz ikakinoax nani. Noko 
nãxoyamanikẽ nõ omiskõipakexakerana. 
14 Akka Epa Niospa Abraham sharafani 
keskafakĩ, judeofori Jesucristoõxõ ato 
sharafaxii. Nãskakẽ a chanĩmara faifo tii 
ato yoiyoni keskafakĩ ãfe Yõshi Shara 
atoya rafematiro. Akka Cristo 
nokoõnoax nani Apa Nios fe nõ ipaxanõ. 
Nãskatari Niospa Abraham yoiyoni 
keskafakĩ chanĩmara faifono a 
judeofomari ato imasharaxii.  

Niospa Abraham yoiyonino Moisésri ato 
yoini nikanõfo 

15 Efe yora mĩshtichi, iskaratĩa nã nõ 
amis keskaraõnoa ẽ mato yoi mã tãpinõ. 
Feronãfake mã afe feronãfake yoiyoxõ 
anã shinãkĩ fetsafatiroma mãmãi ãfe ane 
kenexõ. 16 Nãskarifiakĩ Epa Niospa 
Abraham yoiyoni ãfe fena fistiõnoa 
yoikĩ. Ãfe fena Cristo fistiõnoa yoini. 
17 Ẽ mato xafakĩa yoinõ Epa Niospa 
Abraham yoiyoni keskara cuatro cientos 
treinta xinia finõta Epa Niospa Moisés 
yoiniki. Niospa Moisés yoinino akka 
Abraham yoini keskara anã 
fetsafatiroma. Nã yoiyoni keskakõimis. 
Nãskaxõ Epa Niospa anã shinãkĩ 
fetsafanima, nã yoiyoni keskara amiski. 

18 Epa Niospa Abraham yoiyoni keskara 
Abraham chanĩmara faito, chipo Epa 
Niospa Abraham noikĩ ãakõi 
axosharakõini. 

19 Akka, ¿afeskai a Moisés yoini 
keskara sharamẽ? Ẽ mato yoinõ, ea 
nikakapo. Niospa yoiaino Moisés keneni 
yorafãfe tãpinõfo afeskax 
isharatirofomãki, Niospa fichipaiyai 
keskai. Askatamaroko tsoa askamisma, 
nikayospakõimisfo. Nãskakẽ Epa Niospa 
ãfe ãjirifo yoini afãferi Moisés yoinõfo 
Moisésri yorafo yoinõ yorafãfe 
nikakõinõfo Abraham ãfe fena Cristo 
oyoamano. 20 Akka Epa Niospa Abraham 
anori yoinima. Ãfe ãjiriõxõ yoiyamata, 
yorafoõxori yoinima. Epa Niospa ãakõi 
yoipaiyai keskafakĩ Abraham yoini.  

¿Afeskakĩ Epa Niospa Moisésxõ ato 
yoinimẽ? 

21 Akka, ¿Epa Niospa a inõpokoaifo 
yoiyoni keskara yafi a Moisés yoini 
keskarakõiri mã shinãimamẽ? Maa. Epa 
Niospa mekakai rafema. A Moisés yoini 
keskaraõxõ noko nimapakexatirokẽ Epa 
Niospa nãfoxõ nõko chaka noko 
soaxokerana nõ a keskara shara inõ. 
22 Akka Niospa meka yoikĩ kirikaki 
kenekĩ iskafanifo: “Keyokõichi nõ afara 
chakafakatsaxakĩ nã nõ karaxa mẽra ika 
keskarakõi,” ixõ kenenifo. “Akka 
Jesucristo nõ chanĩmara faito ares fisti 
noko kãimatiro afara chaka nõko ifo 
inõma.” Nãskarakõi yoikĩ kenenifo. 

23 Nãskakẽ nõ chanĩmara 
fayopaonima. Akka Cristo oyoamano a 
Moisés noko yoini keskaraõnoax oa 
karaxa mẽra ika keskarafo nõ iyopaoni. 
Akka mã Cristo oano nõ chanĩmara 
faino noko kaimanano anãkai oa karaxa 
mẽra ika keskara nõ itiroma. 24 Nãskakẽ 
nõ tãpitiro Epa Niospa apaiyai keskafakĩ 
Moisés noko yoini. Nãskakẽ nõko ifo 
keskara iyopaoni. Akka Cristo oaino nõ 

chanĩmara faino nõko chaka noko 
soaxota noko imasharaxiki. 25 Nõ 
askafipaonixakĩ mã Cristokõi nokoano a 
Moisés yoini keskara afianã nõko ifo 
itiroma anãkai aato noko ĩkitiroma. 

26 Akka mã chanĩmara faax Niospa 
fakekõifo mã iki mãmãi Cristo Jesús 
Ifokõi faxõ. 27 Keyokõi mãfi mã mã 
Cristo fe rafekõiakĩ mã maotisameax 
keskarax Niospa Yõshi Shara mato mẽra 
naneano. Nãskax oa rapati fena shara 
safea keskarakõi mã. 28 Epa Niospa 
Cristoõxõ keyokõi nã maifo tii anoafo 
keyokõi nãskarafos noko õi. Judeofoya 
a judeofoma, a ato yonomatifoya a 
yonomatifoma, feronãfakefoya kẽrofo, 
nãskarafos noko õi. Jesucristo nõko Ifo 
ikano aõnoax yora fisti keskara nõ itiro. 
Akka keyokõichi nõ Ifofaax nõ afe 
yorafo. 29 Akka mã Cristo afe yorax 
Abraham ãfe fenafori mã iki. Nãskakẽ 
nã keyokõi Epa Niospa Abraham 
yoiyoni keskara mãtonãri iki.  

4  1-2 Akka ẽ mato iskara yoipai. Apa 
naano ãfe fãke ãfe apanãfo fitiro. 

Nãskakẽ nã fake yomekẽ, fetsafãfe ãfe 
afama mĩshtifo kexesharaxoyokaxõ, nã 
fake yome yonomayotirofo. Nãskakẽ 
ãpa yoini keskafakĩ ãa yosiyonõ, yora 
fetsafãfe ãfe afama mĩshti 
kexexoyotirofo. 3 Nãskarifiakĩ nõ Cristo 
Ifofayoamano nõ oa fake yome 
keskarakẽ nõko xinifãfe noko yoipaiyai 
keskafakĩ noko yoipaonifo. Nãskakẽ ato 
yonoxomis keskara nõ iyopaoni. Nã 
Cristo chanĩmara faafãfema amisfo 
keskara noko amapaonifo nõ ato 
yonoxomis keskara inõ. 4 Akka Epa 
Niospa nã yoinitĩa, ãfe Fake nĩchini, 
kẽromã xakĩ mẽranoax kãini judeokõi 
nã Moisés noko yoini keskara 
nikakõipaoni. 5 Akka nono mai ano oni, 
noko imasharaxii a Moisés yoini keskara 
nikapaimisfono, nãskax Niospa fakekõi 
keskara nõ inõ. 

6 Chanĩma, mãfi iskaratĩa Niospa 
fakefoki. Nãskakẽ Epa Niospa ãfe Yõshi 
Shara nõ mẽra naneano aõxõ nõ yoitiro 
iskafakĩ: “Epa Niosi, mĩfi ẽfe Epakõi,” 
ixõ nõ yoitiro. 7 Nãskakẽ iskaratĩa mã 
Niospa fakefo, a Moisés yoini keskara 
nõ anã nikaima nõko ifo inõ. Nãskakẽ 
afe fakefo afara inãsharai keskafakĩ 
matori afara inãsharaxii Jesucristoõxõ.  

Pablo a Jesús Ifofaafo ato shinãkõini 
8 Akka taeyoi mã Nios tãpiyoamax nã 

nioskõimafo mã ato nikaito mato 
yonomayopaonifo. 9 Mã mã 
askapaonixakĩ, akka iskaratĩa mã mã 
Nios tãpikõia. Epa Niospari mato 
tãpikõia. Mã mã Nios tãpikõifiax, 
¿afeskakĩ a mã apaoni keskafakĩ afianã 
mã ato yonoxopaimẽ? Afãfekai Epa Nios 
xanĩfo ika ari mato iyotirofoma. 10 Nã 
mãto xinifãfe yoinifo keskai mã 
askakõimis. Nãskakẽ pena safaronõ mã 
tenemis, askatari rama oxe kãiyaino mã 
fista amis, askatari rama xiniaino mã 
fista amis, askatari seis xinia finõmata 
mãto tare mã fanamisma. Mã shinãkĩ 
iskafamis: “Nã fistatĩa nõ ato fe 
inimaino Epa Nios nokoki inimatiro, 
nãskaxõ nõko chaka noko soaxotiro,” 
ixõ mã anorima shinãmis. 11 Ẽ mato 
shinãkõimis ẽ mato yonoxopaoni. Ẽ 
mato Jesúsnoa yoikĩ kaxpa ẽ mato 
yoipaoni rakikĩa mã shinãyamafiaino. 

12 Efe yora mĩshtichi, ẽ mato 
yoisharapai ẽ akai keskafakĩ anã mã 
Jesús Ifofanõ. Mã Jesús Ifofai keskafakĩ 
ẽri Ifofaaki. Ẽ mato fe ikano mã ea 
chakafapaonima, askatamaroko mã ea 
sharafapaoni. 13 Akka mã mã tãpia Epa 
Niospa ea nẽtefani taefakĩ Niospa meka 
sharaõnoa ẽ mato yoinõ nõ afe ipaxanõ. 
Akka ẽ isinĩ iki ẽ anã katiroma ini. 
Nãskakẽ ẽ mato ano nẽteni. 14 Ẽ isinĩ iki 
ẽ omiskõifiaino mã ea iskafanima: 
“Pablo isinĩ iki mesekõi nõ afe 

ichanãtiroma,” mã ea fanima. 
Askatamaroko mã ea ifisharakõini oa 
Niospa ãfe ãjiri keskara õikĩ, askatari oa 
Jesucristo keskara ea õikĩ mã ea 
ifisharakõini, askatari mã ea 
kexesharakõipaoni. 15 Ẽ mato yoiaino 
mã inimapaoni. Akka, ¿afeskai iskaratĩa 
a mã ipaoni keskai anã mã 
inimaimamẽ? ¿Mã shinãimamẽ a mã ea 
noikõipaoni keskara? Ẽ afara yopaito 
mã ea inãpaoni ea noikõiyanã. Akka 
mãto ferori tsekatiro pinĩkẽ mã ea 
inãkerapaoni. 16 Akka, ¿mã shinãimẽ na 
meka chanĩmakõi yoikĩ ẽ mato 
noikaspai keskara? 

17 A Moisés yoikĩ keneni keskara yora 
fetsafãfe mato tãpimapaikani. Nãfãfe a 
shinãifo keskara mato tãpimapaikani mã 
ato keskara inõ. Akka a akaifo keskara mã 
ato feta aka a keskarakai sharama. 
Nãskaxõ nãfãfe noko paxkanã fapaikani 
afianã mã ea nikatama afãfe mato yoiaifo 
keskara mã ato nikanõ. 18 Akka fetsafãfe 
mato sharafaifono shara itiro. Ẽ mato fe 
iyamafiano mato sharafaifono, nãskarari 
sharakõi itiro. Jesucristoõxõ mato 
sharafaifonori sharakõi itiro. 19 Ẽfe fakefãfe, 
afianã ẽ matoõnoax omiskõikĩ ẽ pae 
meekõi. Nã kẽromã fake kãikĩ pae meetiro 
keskarakõi ẽ mei. Akka mã fake kãixõ anã 
pae meetiroma. Nãskarifiakĩ mã Jesús 
Ifofayamaino ẽ matoõxõ pae meekõitiro. 
Akka Cristo ãfe Yõshi Shara mãto õiti mẽra 
naneano afianã ẽ mãtoõxõ pae meetiroma. 
20 Ooa. Iskaratĩa ẽ ano mato fe ipainõ 
afianã ẽ mato yoisharaxiki. Akka ẽ 
tãpiama a mã shinãi keskara mã anorima 
shinãi. Akka ẽ ano mato fe ixõ ẽ mato 
yoisharakõikerana.  

Agar fe Sara ipaonifo  
keskaraõnoa noko yoi 

21 Niospa shinãmanaino a Moisés 
kirika keneni keskaraõnoa mã anã 
nikapaimãkai Nios Ifofakaspakĩ ea 

yoikapo ẽ mato yoinõ. Akka, ¿a Moisés 
yoini keskara mã nikamismamẽ? 
22 Iskafakĩ yoikĩ kenenifo: “Abraham 
fake rafeya ini. Fetsa ãfe ãfinĩ yonomati 
feta fake ani, fetsa ãfe ãfikõi feta ani. 
Nã ãfe ãfikõi tsõa yonomati inima,” ixõ 
keneni. 23 Nã Abraham ãfe ãfinĩ 
yonomatinĩ fake fini, nã kẽrofãfe fake 
fimisfo keskarari fake fini. Akka 
Abraham ãfe ãfikõi yõxafokõi ini fake 
fitiroma. Nãskafekẽ Epa Niospa 
Abraham yoiyoni iskafakĩ: “Mĩ ãfinĩ 
fake feronãfake fixii,” ixõ yoinino, 
nãskakẽ Abraham ãfinĩ fake feronãfake 
fini. 24-25 Nã xotofake rafeoxõ Niospa 
afara fetsa noko shinãmani. Niospa 
yoiyoni afeska faxõ yorafo ifitiromãkĩ. 
Nã kẽro Agar nõ shinãino machi Sinai 
noko shinãmani, Arabia anoa. Nã machi 
ãfe ane fetsa Agar. Nã machi arixõ 
Niospa Moisés yoini Moisésri nã 
israelifo ato yoinõ nikakõinõfo. Askatari 
nã kẽro Agar nõ shinãino noko 
Jerusalén shinãmatiro. Nã Jerusalén ano 
ikafo nõ shinãino nã Agar ãfe fakefo 
noko shinãmatiro. Nãfãfe Moisés yoini 
keskara nikakanax nãfo ãto yonomati 
keskarafo. 26 Akka nãno kẽro fetsa 
Abraham ãfe ãfikõi. Ãfe ane Sara, nã 
nõko efakõi keskara. Nõ Sara shinãino 
Jerusalén fetsa nai mẽranoa noko 
shinãmatiro Epa Nios ika aria. Nãskakẽ 
chipo nõ ari ixii. Nõri Sara keskara nõ 
ãto yonomatima, ãfe fakefori ãto 
yonomatifoma. A Moisés yoini 
keskarakai nõko ifo itiroma. 27 Akka 
kirika kenekĩ iskafanifo: 

Kẽromã, mĩ fake fimismakĩ 
inimafe, askatari mĩ fakeyamakĩ 
inimayanã tai tai ife mĩ fake pae 
meemismaki. Akka nã kẽro fenẽ 
eneyoa nãfi chipo ãfe fena 
ichapayakõi ixii kiki, a kẽro feneya 
finõmainĩfofã, 

ixõ yoikĩ kirika ano kenenifo. 

28 Efe yora mĩshtichi, nõfi Isaaca 
keskaraki. Epa Niospa Abraham yoiyoni 
keskai ãfe fake Isaaca chipo kãini. 
Nãskarifiakĩ Epa Niospa yoiyoni keskai 
nõri ãfe fakefo. 29 Nã ãto yonomati Agar 
yõxafoxoma ãfe fake fikĩ taefani ãfe ane 
Ismael. Akka nã fake fimismato Sara 
chipo yõxafoxõ fake fini Niospa Yõshi 
Sharaõxõ. Nãskano Agar ãfe fake Ismael 
iyoaxõ ãfe exto omiskõimapaoni. 
Nãskarifiakĩ Niospa Yõshi Sharaõnoax 
nõ Niospa fake ikaino, fetsafãfe Nios 
Ifofakaxoma noko omiskõimatirofo. 
30 Akka kirika kenekĩ, ¿afaa fanifomẽ? 
Kenekĩ iskafanifo: “Mĩ fake Isaaca ẽ 
inãxiai keskara, akka nã mãto yonomati 
Agar ãfe fãke afaa fixiima. Nãskakẽ 
mato anoxõ ãfe fakeyafi ato nĩchikãfe 
afianã mato fe inõfoma,” ixõ Epa Niospa 
Abraham yoini. 31 Nãskakẽ ẽ mato yoi 
efe yora mĩshtichi, nõkai a ãto 
yonomatinĩ fake keskarafoma. 
Askatamaroko nõfi Abraham ãfe 
ãfikõichi fake keskarafo. Nãskaxõ nõ 
Nios Ifofaax nõ tsõa yonomati itiroma, 
nõ Niospa fakekõifo itiro.  

Cristoõnoax isharakãfe a mã ipaoni 
keskara chaka anã shinãkakima  

5  1 Akka Cristo nokoõnoax nani a 
Moisés yoini keskara nõ anã 

nikanõma, nãskax anã ãto yonomati nõ 
inõma. Cristo fistiõnoax nõ isharatiro, 
nãskakẽ Cristo kachikiri fayamakãfe. 
Mã ipaoni keskara anã iyamakãfe, nõko 
xinifãfe yoinifo keskara afianã 
nikayamakãfe ãto yonomatifo 
ixikakĩma. 

2 Ẽ mato yoinõ, ea nikasharakapo. 
Iskafakĩ shinãyamakãfe: “Ẽ foshki repa 
xatekema Epa Niospa ẽfe chaka ea 
soaxotiroma,” ixõ shinãyamakãfe. Anori 
mã shinãito Jesús mãto chaka mato 
soaxotiroma Epa Nios fe mã ipaxanõ. 
3 Afianã xafakĩakõi ẽ mato yoipai. 

Fatora fẽtsa mã foshki repa xatepai Nios 
fe ipaikĩ, anori shinãfikĩ nã Moisés yoini 
keskara nikakõiamax, anorima shinãx 
Nios fe mã nipaxatiroma. 4 Moisés yoini 
keskara fisti mã nikaito mãto chaka 
mato soaxotiroma. Nãskax mã Cristo fe 
rafeima, akka Epa Niospa mato 
noifiaino mã Cristo fe rafeima, akka Epa 
Niospa mato noifiaino mã Cristo 
kachikirifai. Nãskafekẽ mato afeska 
fatiroma mãto chaka mato soaxona mã 
afe ipaxanõ. 5 Akka Niospa Yõshi 
Sharaõxõ mã nã tãpia, Cristoõxõ nõko 
chaka noko xoaxotiro Niospamãi noko 
noikõikĩ. Nãskakẽ nõ manasharai. 6 Nõ 
foshki repa xateano, askayamãkĩ nõ 
xateamano, afãfekai nõko chaka noko 
soaxotiroma. Akka nõ Jesucristo 
Ifofakõinaino fetsafo noko ato 
noimasharakõitiro nõ ato 
noisharakõinõ. Nã fisti nõ fichipai, 
chanĩmara fasharakõixii. 

7 Mã Jesús Ifofasharayopaoni. Akka, 
¿tsõa mato yoiamẽ, na meka sharakõi 
kachikirifayanã mã anã nikanõma? 
8 Akka Niospakai anori mato yoiama. 
Ãfe Fake fisti mã chanĩmara fanõ mato 
yoia. 9 Akka mato mẽraxõ yora fistichi 
chaka shinãkĩ, nã fistichi keyokõi mato 
afara chaka shinãmatiro, aõxõ chakakõi 
mã shinãno. 10 Ẽ Nios kĩfiyanã nõko Ifo 
ẽ chanĩmara fakõini, ẽ akai keskafakĩ 
mãri chanĩmara fanõ. Akka nã mato 
fanĩrira chaka shinãmanaifo Niospa ato 
omiskõimaxii. 

11 Efe yora mĩshtichi, akka eõnoa yoikĩ 
mã iskafamis: “Na Pablo yoimis nõ 
foshki repa xateamax nõ Nios ari 
katiroma ixõ yoimis,” mã ea famis. Maa, 
ẽkai anori yoimisma, ẽ anori yoiaito ea 
omiskõimakeranafo. Akka ẽ yoimis: 
“Jesucristo ifi cruz ikaki mastaifono 
noko nãxoni, nõko chaka noko soaxoxii 
Epa Nios fe nõ ipaxanõ,” ixõ ẽ yoimis. 
Nãnori ẽ yoiaito nikakĩ nã Jesúsnoa 

nikakaspamisfãfe ea omiskõimamisfo. 
12 Akka fetsafãfe mato yoimisfo 
iskafakakĩ: “Mã foshki repa xatexoma 
mã Nios chanĩmara faima,” ixõ fanĩrira 
mato shinãmamisfo. Nãnori yoikakĩ 
mato fekaxtefamisfo, nãfo anã mato fe 
iyamapainõfo. 

13 Efe yora mĩshtichi, Jesucristoõxõ 
iskaratĩa ãfe meka fisti nikakõikãfe. 
Afaa fetsa mato yonomayamafiaino 
chakafayamakãfe. Jesucristo mato 
imasharakĩ iskaratĩa nã nõ apaiyai 
keskara nõ atiro iyamakãfe. Akka 
fetsafo fe axõ faatanãkãfe noinãkõiyanã. 
14 Akka Niospa Moisés yoini iskafakĩ: 
“Nã mã noimeai keskariakĩ fetsafori 
noisharakãfe,” ixõ yoini. Mã askafakĩ nã 
Niospa Moisés yoini keskara, keyokõi 
mã aki. Mã askafakĩ keyokõi a Niospa 
Moisés yoini keskara mã aki. 15 Akka mã 
chakafaatanax mã keyotiro, oa paxta 
rafe keyonãkanax retenãtirofo keskai. 
Nãskakẽ kexemesharakãfe 
askaxikakĩma, a mato feta Nios 
nikamisfo anã mato fe ichanãtirofomaki. 
Askatari Nios kachikiri fatirofoki.  

Nõko shinã mẽraxõ nõ afara 
chakafapaimis keskara yafi a Niospa 

Yõshi Sharaõnoax nõ isharatiro  
Pablo ato yoini 

16 Akka ẽ mato yoi Niospa Yõshi Shara 
nikasharakãfe aõnoax isharaxikaki. 
Nãato mato yoitiro mã afeskaimãkai. Nã 
nikakõixõ afianã a mã apaoni keskara 
mãto shinã mẽraxõ afara anã mã 
atiroma. 17 A nõko shinã mẽraxõ nõ 
afara chakafapaiyai keskarakai Niospa 
Yõshi Sharapa shinãima. Nãskaxõ ãfe 
Yõshi Sharapa noko amapaiyai keskara 
nõko shinã mẽraxõ nõ shinãfikĩ nõkai 
askafapaimisma. Nõko shinã mẽraxõ nõ 
shinãpaoni keskarakai Niospa Yõshi 
Sharapa anori shinãmisma. Akka nã nõ 
apaiyai keskafakĩ nõ atiroma. A nõ afara 

chakafapaoni keskara nõ anã ayamakĩ 
Niospa Yõshi Sharapa nõko shinã 
mẽraxõ noko yoiai keskara nõ 
nikakõitiro. 18 Nãskakẽ Niospa Yõshi 
Shara nofe rafeaino a Moisés yoini 
keskara anã nõko ifo itiroma noko 
yonomaxiki. 

19 Fetsafãfe Nios nikakaspakakĩ afarafo 
chakafakani. Mã mã tãpia afe keskarafo 
ikafomãki. Nãskakẽ feronãfakefãfe ãto 
ãfimafo chotamisfo. Nãskakata afara 
fetsa fetsatapafo chakafamisfo. 
20 Nãskakaxõ afara yora fakaxõ na nõko 
niosra ixõ kĩfimisfo. Askatari koshoiti 
tãpiafo, askatari ato noikaspamisfo, 
askatari isharakãtama õitifishkimisfo. 
Nãskakaxõ atonã fisti afara apaimisfo, 
askatari noikaspa faatanãmisfo nores 
fisti nõ tãpikõia a nõ tãpia keskara tsõa 
tãpiama ikanax. 21 Nãskaxõ fetsafo afara 
fĩapaimisfo, askatari pãemisfo, askatari 
pikĩfinapaikõimisfo. Nãskakaxõ afara 
fetsa fetsatapafo chakafamisfo. Ẽ mato 
yoimis a keskara chakafo Epa Niospa 
keyokõi ato ĩkinã ano tsoa katiroma afe 
ipaxakakĩ. 

22 Akka Niospa Yõshi Sharapa noko 
ĩkinãno fetsafo nõ noikõitiro 
inimakõiyanã, askatari nõ isharakõita 
nõ fekaxtetiroma, askatari fena 
fenakima nõ manasharakõiyotiro, 
askatari nõ fetsafo chakafamisma itiro, 
askatari nã nõ yoimis keskara nõ atiro 
isharakõita. 23 Askatari isharakõita, 
fetsafo fe feratenãtama oi tsifaxõ ato 
yoimis ita, askatari a Niospa fichikaspai 
atama nõa nõ kexemetiro afaa 
chakafaxikima. Nãskaxõ Niospa ãfe 
Yõshi Sharaõxõ noko yoia keskara nõ 
atiro isharaxiki. Nãskakẽ anã meka fetsa 
nõ yoipaima Niospa Yõshi Sharaõnoax 
isharaxiki. Nãskakẽ anã noko tsõa 
yonomatiroma. 24 Nã Cristo chanĩmara 
faifo tii afe yorakõifo. Jesús cruznoax 
noko nãxoni nõko chaka noko 

soaxoxiki. Akka nõ naa keskaraxõ anã 
afaa nõ chakafatiroma a nõ apaoni 
keskara. Nãskakẽ nã noko Niospa 
amapaiyai keskara fisti nõ atiro. 
25 Nãskakẽ Niospa Yõshi Shara fe nõ 
rafekĩ nã noko yoiai keskara nõ 
nikakõitiro. Nãskaxõ nã noko amapaiyai 
keskara nõ atiro. 

26 Nãskakẽ Niospa Yõshi Shara fe nõ 
rafeax kakapaimis nõ itiroma, fetsafãfe 
nokoõnoa yoisharanõfora ixõ ẽ mato 
finõkõiara iyamakãfe. Mã askakĩ fetsafo 
mã shinãchakamatiroki. Mã askara 
chakafo shinãkĩ mã shinãsharatiroma, 
askara chakakõiki.  

Mã ranã axosharanõnã faatanãkãfe  

6  1 Efe yora mĩshtichi, fẽtsa afara 
chakafaito õikĩ, Niospa Yõshi 

Sharayaxõ aõ noikĩ oi tsii faxõ 
yoisharakãfe, afara chakafakĩ xatenõ. 
Meka mitsisipato yoiyamakãfe. Nãskakẽ 
mãri kexemesharakãfe afara 
chakafayamaxiki. 2 Nãskakẽ fetsafo fe 
afara axonõnã faatanãsharakãfe. Mã 
ranã Nios kĩfinõnã faatanãkãfe. Fetsa 
omiskõiaito aõ noikĩ inimamakãfe, 
nãskakẽ kexenõnã faatanãsharakãfe. 
Fetsa omiskõiaito Nios kĩfixokãfe 
Jesúsnoa shinãmasharayanã Ifo 
sharafanõ. Mã askakĩ nã Cristo yoini 
keskara keyokõi mã akikai. 

3 Akka fẽtsa shinãkĩ iskafai: “Ẽ 
sharakõi. Ẽkai tsoa yopaima ea Nios 
kĩfixonõ,” ixõ shinãi. Nã keskara 
yorakai afama, ãakõi pãramei. 4 Akka nõ 
nõko shinã mẽraxõ nõ shinãtiro nõ 
Jesús yonoxõsharaimãkai. Akka nõ 
yonoxõsharai mã nõ tãpiax nõ 
inimasharatiro. Nãskakĩ nõ shinãkĩ 
iskafatiroma: “Na fetsafãfe afara 
chakafaifo keskafakĩ ẽ afaa 
chakafamisma,” ixõ nõ shinãtiroma. 
5 Akka keyokõichi nõ afara chakafamis. 
Nãskaxori keyokõichi nõko shinã 

mẽraxõ nõ shinãtiro a nõ afara 
chakafamis keskara. Tsõakai a Niospa 
noko amapaiyai keskara noko 
amatiroma, nõakõi nõ atiro. 

6 A Niospa meka mato yoimisto afara 
yopaito inãsharakãfe. 

7 Mãrifi anofi pãrameyamakãfe, tsoari 
Nioski kaxemetsamapaitiroma. Akka 
akiki kaxemetsamapaiyaifono Niospa 
ato omiskõimatiro. Akka afara nõ 
fanaxõ mã fimiano ãfe fimi nõ fitiro. 
Nãskarifiakĩ Niospa meka nikayamata 
nõ afara chakafaax nõ omiskõitiro. Akka 
nã Niospa noko yoia keskara nõ akax nõ 
isharakõitiro. 8 Akka fẽtsa ãfe shinã 
mẽraxõ afara shinãkĩ afara chakafaax 
omiskõifinakõitiro. Akka Niospa Yõshi 
Sharapa amapaiyai keskara fẽtsa 
afafãini, nãfi Niospa Yõshi Sharaõnoax 
nisharapakenakaki. 9 Nãskakẽ afara 
sharafakĩ eneyamakãfe. Nãskaxõ 
iskafakĩ shinãyamakãfe: “Mẽ fetsafo 
sharafayomiski iskaratĩa ẽ anã 
askaimakai, ẽ anã fetsafo 
sharafatiromaki. Nãskanõ,” ixõ anori 
shinãyamakãfe. Akka nõ askatama nõ 
inimakõikẽ nã noko inãpaiyai keskara 
shara Niospa noko inãsharaxii. 
10 Nãskakẽ afeskaraifãfe õikĩ keyokõi ato 
axosharafafãikãfe. Nãskatari a Nios 
Ifofaafo ato noisharayanã ato 
axosharafafãikãfe.  

Pablo mã mekai xatekĩ ato yoisharani 
11 Akka iskaratĩa ẽkõi mato kirika 

kenexoni. Ẽfe kene efapakõikĩ õikapo. 
12 Akka fetsafãfe mato yoipaikani 
iskafakakĩ: “Mãto foshki repa xatekãfe 
nõri askaraki,” ixõ mato yoimisfo. Akka 
mato yoipaikanima a Jesucristo ifi cruz 
ikakinoax noko nãxoni nõko chaka noko 
soaxoxiki. Askara mato yoimisfoma, 
askara nõ ato yoiaito noko 
omiskõimatirofora ikaxõ. 13 Nãfãfe mã 
foshki repa xatefikaxokai a Moisés 

keneni keskara tsõa nikakõimisma. 
Nãskakaxõ matori yoipaikani mãto 
foshki repari mã xatenõ. Mãri nã imisfo 
keskai mã ato fe askaito, nãfãfe fetsafo 
yoitirofo iskafakakĩ: “Nafãfe noko 
nikakõimisfo,” ixõ ato yoitirofo. 14 Akka 
ẽkai anori shinãpaima, nã meka shara 
fistiõnoa ẽ yoipaifafãini. Nã meka shara 
fistiõnoa ẽ yoipaikĩ ẽ iskafai: “Aicho, 
Jesucristo ifi cruz ikakinoax ea nãxoni, 
aõxõ a ẽ chaka shinãpaoni keskara anã 
ẽ shinãtiroma. Jesús nã ea nãxofaitĩa nã 
ẽ afarafo chakafapaonifo mã Jesús fe 
naa keskarakõi. Nãskakẽ anãkai ea 
afeska fatiroma,” ixõ ẽ shinãtiro. 15 Nõ 
Jesucristo Ifofaxõ nõ foshki repa xatea 
askarakai sharama atokai nõko chaka 

noko soaxotiroma. Akka nõ Ifofaito 
Niospa nõko chaka noko soaxotiro fena 
keskara shara nõ inõ. 16 Niospa Yõshi 
Sharapa Jesúsnoa noko yoia keskara mã 
akẽ Epa Niospa mato inimamakõiyanã 
mato noikõi. Nãskax Niospa fakekõifo 
mã iki. 

17 Akka mẽ mekai xatekĩ ẽ mato 
yoinõ. Ẽfe Ifo Jesúsnoax ẽ 
omiskõimis, ẽfe yora toafo õikĩ mã 
tãpitiro ẽ Jesús yonosharaxonaito ea 
iskafamisfo. Nãskakẽ anã ea 
fekaxtefayamakãfe. 

18 Efe yora mĩshtichi, nõko Ifo 
Jesucristo keyokõi mato noikĩ mato 
sharafa fafafãini. Nãskapainõ. Nã tii. 

Pablo   

